
Efa hitantsika teo aloha fa i Kristy no lohan’ny Eglizy, izy irery no loha eken’ny Soratra Masina, ary Izy no mibaiko ny momba ny tena samy hafa amin’ny tenany, dia ny Fiangonana. Hojerentsika izao ny momba ny fanompoana ao amin’ny Fiangonana — ny fampianarana, ny fitoriana ny teny, ny fikolokoloina ny fanahy — ary hitantsika fa io fanompoana io dia nankinina tany am-boalohany, ary mbola ankinina amin’izao fotoana izao koa, amin’ireo fahasoavana manokana nomen’ny Tompo, izay loha deraina sy asandratra, ho an’ny Fiangonany.

Izany no ambara ao amin’ny Efesiana 4.7,8,11-13: “Fa samy nomena ny fahasoavana araka ny ohatry ny fanomezan’i Kristy avy isika rehetra. Koa izany no ilazany hoe: ‘Raha niakatra ho any amin’ny avo Izy, dia nitondra olona maro ho babo ka nanome fanomezana ho an’ny olona’ … ary Izy no nanome ny sasany ho Apostoly, ary ny sasany ho mpaminany, ary ny sasany ho evanjelista, ary ny sasany ho mpiandry sy mpampianatra, ho fanatanterahana ny olona masina, ho amin’ny asan’ny fanompoana amin’ny fiangonana, ho amin’ny fampandrosoana ny tenan’i Kristy, mandra-pahatongantsika rehetra ho amin’ny firaisan’ny finoana sy ny fahalalana tsara ny Zanak’Andriamanitra, ka ho lehilahy lehibe, mahatratra ny ohatry ny halehiben’ny fahafenoan’i Kristy”.

Loharano, fantsona sy sahan’asan’ny fanompoana 
Raha nanome izany fanomezam-pahasoavana izany ho fanompoana ao amin’ny Fiangonany i Kristy, dia satria efa vitany tamin’ny rany ny famonjena ary efa nasandratra ho any an-danitra Izy. Mpamonjy mpandresy, natsangana tamin'ny maty sy nasandratra, izay nifaoka ny fahefan'ny fahavalo rehetra, nandresy an'i Satana izay nangeja ny olombelona, tia ny Egliziny ary mikarakara ireo rehetra mandrafitra izany, manome fanomezam-pahasoavana ho an’ny olona mba hiasana ho amin’ny fanompoana, mba hamonjena fanahy sy hampandrosoana, hampiorenana, hamahanana ny olony ho lehilahy lehibe, mahatratra ny ohatry ny halehiben’ny fahafenoan’i Kristy. Ny fanompoana kristiana izany dia miainga avy amin’ilay Kristy nasandratra ho eo an-tànana ankavanan’Andriamanitra, loha sy loharanon’ny zava-drehetra. Izany no tsy hisian’ny tena fanompoana ao amin’ny Fiangonana, na amin’ny alalan’ny Fiangonana, raha tsy manaiky an’i Kristy ho loha sy loharanon’ny fanompoana rehetra, ary raha tsy miankina Aminy.

Tokony ho marihina fa misy fahasamihafana miavaka mihitsy amin’ny fanompoana sy ny fisoronana kristiana. Ny kristiana rehetra, na lehilahy na vehivavy na zaza, dia mpisorona, afaka manantena ny fanatrehan’Andriamanitra ary afaka manolotra fivavahana — fiderana sy fisaorana — ho an’Andriamanitra. Ny fisoronana dia azon’ny rehetra atao, zavatra avy amin’olombelona mankany amin’Andriamanitra, fa ny fitoriana ny Teny kosa dia avy amin’Andriamanitra mankany amin’ny olombelona, amin’ny alalan’ny olona ampiasainy. Misy lafiny samihafa io fanompoana io izay tanterahan’ny isan’ny tena amin’ny maha-olon-tokana azy, ary i Kristy no miasa hahasoa ny rehetra amin’ny alalan’izy ireo. Sasantsasany ihany amin’izy ireo no antsoina, ao amin’ny Soratra Masina, ho mpitory ny Teny  na mpanompon’i Kristy  mba hahasoa ny hafa. Tsy milaza izahay akory hoe tsy tokony hanompo an’i Kristy daholo isika rehetra amin’ny andro rehetra iainantsika, fa ny resahina eto dia ny fanompoana manokana momba ny fitoriana ny Teny, satria mazava fa tsy ny kristiana rehetra akory no afaka mamelabelatra ny momba ny Tenin’Andriamanitra mba hahasoa ny fanahy.

Araka ny Soratra Masina, ny fanompoam-panahy ao amin’ny Fiangonana dia tsy maintsy atao amin’ny alalan’ireo fahasoavana manokana nomen’ny Tompo ny Eglizy, fiasana nampitaovany sy nataony ho mendrika hanao izany asa izany. Ireo fiasana ireo dia tsy olona nifidy fanompoana iray ho anton-draharaha na olona mitaky ny zony hanao fanompoana satria nofanina tamin’izany tany amin’ny sekoly ambony na seminera, ary avy eo, notokanana mba hanompo ao amin’ny eglizy manokana misy azy ireo. Izany zavatra rehetra izany, izay hita andavanandro amin’izao vanim-potoana izao ary raisina ho toy ny fomba mahomby hisian’ny fanompoana ao amin’ny eglizy, dia tena tsy ao amin’ny Soratra Masina, mifanohitra amin’ny sitrapon’Andriamanitra sy amin’izay nambarany ao amin’ny Teniny momba ny fomba hampitaovana ny Fiangonany.

Aoka ho marihintsika koa fa araka ny voalaza ao amin’ny Efesiana 4, ny fahasoavana manokana nomen’i Kristy dia entina handavorariana ny olona masina sy hampandrosoana ny tenan’i Kristy. Raha nanome fahasoavana manokana ho an’ny rahalahy iray ny Tompo, mba ho mpampianatra, na mpaminany, na mpiandry, dia fanomezam-pahasoavana ho an’ny Eglizy iray manontolo izany, ary tokony hampiasain’io rahalahy io izany hanasoavana ny olona masina, ny Tenan’i Kristy, na aiza na aiza andefasan’ny Tompo azy.

Tsy niandry hiakatra any an-danitra i Kristy vao nanome fahasoavana manokana ho an’ny olombelona, kanefa any an-danitra Izy ankehitriny, ary mitoetra any amin’ny maha-lohan’ny Egliziny Azy sy mpanome ny fahasoavana rehetra ilain’ny Egliziny mandritra ny fandalovany etỳ an-tany.  Mbola manohy manome fahasoavana manokana ho an’ny olona izy, manaitra sy miantso an-dRanona na Ranona, miahy mba hampianarin’Andriamanitra ny fanahin’izy ireo, ary manome azy ny hery izay tsy nananany hatrizay, mba hanaitra, hanazava na hampiorina ny fanahy ao amin’ny fahasoavan’Andriamanitra, na koa mba hampita ny fahamarinana amin’ireo mpino mba handresy lahatra azy. Ary mbola hitohy izany, “mandra-pahatongantsika rehetra ho amin’ny firaisan’ny finoana”, araka ny fampanantenana hitantsika amin’io tsongandahatsoratra notanisaintsika io. Izany no ahafahantsika miandry am-pahatokisana fa hisy foana ny fanompoana mitovy amin’izany, avy amin’ny loharano toy ny tamin’ny andron’ny Eglizin’ny apostoly. Izay rehetra ilaina mba hanangonana ny fanahy sy hikolokoloina azy rehefa voavory, dia hitoetra foana mandra-piverin’i Kristy, ary amin’izay fotoana izay, dia ho lavorary daholo ny zava-drehetra.

Mba hanoritana mazava hoe inona no atao hoe fanomezam-pahasoavana, dia hanampy isika hoe fahefana ara-panahy avy any an-danitra izany. Mihoatra noho ny fahaizana voa-janahary miteny na mampianatra izany, na dia manome talenta “samy araka izay fahaizany avy” aza i Kristy (Matio 25.15), hany ka jeren’ny Tompo ny fahaizana voa-janahary rehefa mizara araka ny sitrapony ny fahasoavana manokana sy ny talenta ho amin’ny fanompoana Izy, fa ny fahaizana voa-janahary fotsiny ihany dia tsy ampy hilazana fa mpitory ny Teny ny olona iray. Tsy maintsy ilaina ny fahasoavana manokana omen’i Kristy.

Voalaza ao amin’ny 1 Korintiana 12 fa ny fanomezam-pahasoavana samihafa dia fampisehoana ny Fanahy. Hita ao fa amin’ny alalan’ny Fanahy Masina no hiasan’ny fanomezam-pahasoavana samihafa; “ireo rehetra ireo dia asan’ny Fanahy iray ihany, zarazarainy ho azy rehetra avy araka ny sitrapony” (and 11). Ny Tompo anefa no mpanome; ny Fanahin’Andriamanitra dia mpampita ny fanomezam-pahasoavana, manao izay hampamokatra izany, hery ampiasain’ny Tompo.

2.1 Ny fanomezam-pahasoavana

· Apostoly sy mpaminany

Ireo no fanomezam-pahasoavana voalohany voatanisa ao amin’ny Efesiana 4.11, izay nomen’ny Tompo ny Egliziny taorian’ny fiakarany. Ary Izy no nanome ny sasany ho Apostoly, ary ny sasany ho mpaminany”. Azo lazaina fa fanomezam-pahasoavana ifotony ireo, izay nampiasain’Andriamanitra mba hanamboarana fototra mafy hanorenana ny Eglizy. Izany no asan’ireo nomen’Andriamanitra fahefana manokana.

Milaza ny Efesiana 2.20 fa ny Eglizy dia “natsangana teo ambony fanorenan’ny Apostoly sy ny mpaminany, ary Kristy Jesoa no fehizoro indrindra”. Azo antoka fa amin’ny dikany malalaka indrindra sy avo lenta indrindra, dia i Kristy no fanorenana: “Ambonin’ity vatolampy ity no haoriko ny fiangonako”. Nefa, raha hindrana ny teny nataon’i W. Kelly isika, dia afaka mampahatsiahy fa: “Ny apostoly sy ny mpaminany dia nampiasaina ho fitaovana, tsy hanambara ny hevitr’Andriamanitra momba ny fiangonana ihany, fa koa hametraka am-pahefana ny foto-kevitra mifehy ny zavatra izay karakarainy indrindra etỳ an-tany — ny Fiangonan’Andriamanitra. Nampiavaka ny apostoly ny fahefana nananany hiasana; ny mpaminany kosa nampahafantatra ny hevitr’Andriamanitra sy ny sitrapony eo anoloan’io zava-miafina io”.

Toerana manokana mihitsy no nananan’ny apostoly tamin’ny fanorenana ny Eglizy, ary tsy azo nampitaina tamin’olon-kafa izany toerana izany. Vavolombelona manokana tamin’ny nitsanganan’ny Tompo tamin’ny maty izy ireo (jereo Asan’ny Apostoly 1.22; 1 Korintiana 9.1 sy 15.5-8). Tsy misy izany ny “fifandimbiasan’ny apostoly”, araka ny lazain’ny fikambanana ara-pivavahana sasantsasany ankehitriny. Izay olona nantsoin’ny Tompo ho izany ihany, vavolombelona tamin’ny nitsanganany tamin’ny maty, no azo antsoina hoe apostoly raha ny dikany feno no jerena.

Ireo roa amby folo lahy sy Paoly, apostoly manokana ho an’ny Eglizy, no nahazo ny fahasoavana manokana mba ho apostoly. Izy ireo no nanankinana ny fanorenana ny Eglizy sy ny famahanana azy tany am-boalohany, ary koa ny fanomezana azy, mandritra ny fotoana rehetra hisian’ny tantarany etỳ an-tany (mitovy lenta amin’ny Soratra Masina sisa rehetra), toro-làlana tsy mety diso. Hitantsika io toro-làlana io ao amin’ireo soratra nataon’ny apostoly, soratra izay nomen’ny tsindrimandrin’Andriamanitra.

Ireo mpaminany resahina eto dia tsy ireo mpaminany tamin’ny Testamenta Taloha, fa ireo izay tonga taorian’i Kristy. Ireo mpaminany ao amin’ny Testamenta Vaovao ireo dia niteny mivantana avy amin’Andriamanitra ho an’ny olombelona, milaza ny fisainany momba ny amin’izao fotoana izao sy ny hoavy. Ny mpaminany dia olona mandentika tsara ny fahamarinana ao amin’ny fo anankiray amin’ny fomba tena mazava tokoa, hany ka manatona mivantana an’Andriamanitra io fanahy io. Joda sy Silasy, ohatra, dia nantsoina hoe mpaminany ao amin’ny Asan’ny Apostoly 15.32: namporisika sy nampahery ny rahalahy izy ireo. Mbola tsy nomena daholo ny Soratra Masina, tamin’ny nahaterahan’ny Eglizy, ary tsy afaka nanerana ny toerana maro ny apostoly; izany no niantsoan’Andriamanitra mpaminany, izay, na dia indraindray fotsiny aza, dia fantsona nampita ny fanambaran’Andriamanitra.

Fa ankehitriny, dia efa feno ny fanambarana; efa nomena antsika tanteraka ny Tenin’Andriamanitra ary tsy mila zavatra hafa isika. Efa feno ireo Boky Masina, hany ka tsy ilaina intsony ny fanomezam-pahasoavana mba ho mpaminany, araka ny dikany feno. Raha ny dikany ambanimbany kokoa indray no raisina, ny zavatra mitovy amin’io fanompoan’ny mpaminany io amin’izao androntsika izao, dia ny famerenana manazava ny fahamarinana sy ny fiasa mahery ny Fanahy Masina ao amin’ny fo mba hampahatsiahy izay nambara fahiny nefa adino ankehitriny. Ny fampahatsiahivana ny fahamarinana momba ny fanamarinana amin’ny finoana, ny Fiangonana amin’ny maha-Tenan’i Kristy azy sy ny fanantenany ho ampakarina eo anilany amin’ny fiaviany indray, izany no azo ampitoviana amin’ny asan’ny mpaminany.

· Evanjelista
“Izy no nanome … ny sasany ho evanjelista”. Io fanomezam-pahasoavana io, toy ireo sisa voatanisa aoriana ao amin’ny andininy faha-11 amin’ny Efesiana 4, dia mbola ananantsika ankehitriny, ary mbola ampiasaina eran’izao tontolo izao. Ny evanjelista no fitaovana ampiasain’Andriamanitra matetika mba hitondrana ny olona ho ao amin’i Kristy.Ny sahan’asan’izay nahazo io fanomezam-pahasoavana io dia tsy voafaritra ho amin’ny toerana iray, fa tokony ho vonona lalandava izy handeha any amin’izay anirahan’ny Tompo azy amin’ny alalan’ny Fanahy mba hamaly ny hetahetan’ny olona.

“Ny evanjelista, araka ny anarany, dia mpikabary mitondra ny vaovao mahafaly, mitory ny filazantsaran’ny fahasoavan’Andriamanitra, manokatra ny mason’ireo tsy miraika ary mitondra olona ho eo amin’i Kristy. Ny mpino rehetra akory tsy evanjelista; nefa ny rehetra dia tokony ho tia ny olona ary ho vonona hitarika ny mpanota ho eo amin’i Kristy. Fa ireo nahazo ny fahasoavana manokana mba ho evanjelista kosa dia tena manana fitiavana miredareda ny olona; tadiaviny izy ireo ary miasa izy mba ahazoany fahateraham-baovao; nianatra ny amin’ny famelabelarana ny Filazantsara izy ireo, hitarika ny fanahy, hanavaka ny tena fahoriana sy ny fihetseham-po ivelany ihany, ny tena zava-misy sy ny fanekena am-bava fotsiny. Fifaliana ho azy ny mitarika ny olona ho eo amin’i Kristy, ny mahita ny fidiran’ireo olona izay teo amin’izao tontolo izao ho isan’ny Eglizy.

“Olon’ny vavaka ny evanjelista, satria tsapany fa ny asa rehetra dia an’Andriamanitra, ary ny “fomba” anatanterahana izany dia tsy misy dikany firy. Olon’ny finoana izy, ary mitoky amin’ilay Andriamanitra velona. Mandinika ny Soratra Masina izy, mba tsy hanehoana afa-tsy ny fahamarinana ihany amin’ny olona. Sahy izy, ary tsy matahotra ny ho any amin’ny toerana izay hiandrasan’ny “fatotra sy ny fonja” azy, mba hitondra ny filazantsara malazan’ilay Andriamanitra masina ho an’ireo izay very. Be herimpo izy, ary mikiry na amin’ny fotoana na tsy amin’ny fotoana. Manana faharetana izy, ary tsy kivy na dia sendra tsy mahita izay vokatry ny asany eo noho eo aza. Farany, olona manetry tena izy, mankalaza ilay Iray hafa, ary miteny ao am-pony hoe: “Tsia, tsy izaho … fa ny fahasoavan’Andriamanitra izay momba ahy” (S. Ridout).

Ny tena vaindohan-draharahan’ny evanjelista dia ny hankeny amin’ny olom-bery; ny sahan’asany, dia izao tontolo izao, fa ny an’ny mpiandry sy ny mpampianatra kosa dia ny Fiangonana, ny fikambanan’ny zanak’Andriamanitra. Ny evanjelista dia azo oharina amin’ny mpipaika vato, izay maka ny akoram-bato, mamoaka azy avy ao amin’ny fihadiam-bato ary mipaika azy. Hitany eny amin’ny fitoeran’ny ota ny olona ary entiny eo amin’i Kristy izay mamonjy azy ary mandray azy ho toy ny isan’ny tenany, dia ny Fiangonana, amin’ny fanaovam-batisa azy amin’ny Fanahy Masina. Ny tena evanjelista dia hitandrina mba ho entina ao amin’ny Fiangonan’Andriamanitra koa ireo olona vao nateraka ireo, izay zanany amin’ny finoana, ary ao no hiasan’ny fanomezam-pahasoavan’ny mpiandry sy ny mpampianatra mba hampandroso sy hampitombo azy.

Satria efa voaofan’Andriamanitra izy, dia tsy hiteny amin’izay vao niova fo ny evanjelista hoe mankanesa any amin’ny eglizy tianao, na ny misy ny fianakavianao, araka ny fahita matetika; hampiseho aminy kosa izy fa efa ao amin’ny Eglizin’i Kristy izy, efa isan’ny ao, ary tokony ho tadiaviny ireo olona izay mamorona ny fivoriana isan-toerana amin’ny Fiangonan’Andriamanitra, eo amin’ny tanàna misy azy. Tokony handinika ny Soratra Masina izy, mba hahitany ny fisainan’Andriamanitra sy ny didiny momba ny fivorian’ny mpino, toy ny nanarahany io Teny io tamin’ny làlan’ny famonjena.

Ao amin’ny Asan’ny Apostoly 21.8 no ahitantsika an’i “Filipo evanjelista”. Ny toko faha-8 no mitantara amintsika ny asany. Fanazavana ny toetra sy ny fomba fampiasana io fanomezam-pahasoavana io izany. Ny apostoly Paoly koa dia mampiseho amintsika ny fomba fampiasana io fanomezam-pahasoavana io, na dia nahazo fahasoavana manokana mba ho mpiandry sy mpampianatra koa aza izy, ary apostoly. Ny tanjony dia ny “hitory ny filazantsara amin’ny tany any ankoatranareo” (2 Korintiana 10.16), ary izany teny izany dia azo raisina ho toy ny teny filamatra ho an'ny evanjelista.

Tsy azo hiadian-kevitra fa rehefa mahatsiaro ny tenin’ny Tompo hoe: “Atopazy ny masonareo ka jereo ny eny an-tsaha, fa efa masaka sahady hojinjana izy” sy: “Be ny vokatra, fa ny mpiasa no vitsy; koa amin’izany, mangataha amin’ny Tompon’ny vokatra mba hampandehanany mpiasa hamory ny vokatra” (Jaona 4.35; Lioka 10.2), dia lasa mangataka isika mba hisian’ny tena evanjelista, ary mba handefasana ireo izay efa manana traikefa sy nantsoina hanao izany asa izany. Be ny tinady, ary manan-danja tokoa io asa io. Ry evanjelista, velomy ny “fanomezam-pahasoavana avy amin’Andriamanitra, izay ao anatinao”; “mitoria ny teny — …ataovy ny asan’ny evanjelista” (2 Timoty 1.6; 4.2,5).

· Mpiandry sy mpampianatra
Ireo fahasoavana manokana ireo no nomen’ny Tompo hiahiana ireo vao niova fo, mba hampianarana azy sy hitondrana azy amin’ny fahamarinana. Izay rehetra omeny ho an’ny Eglizy dia “ho fanatanterahana ny olona masina, ho amin’ny asan’ny fanompoana amin’ny fiangonana, ho amin’ny fampandrosoana ny tenan’i Kristy … mba tsy ho zaza intsony isika” (Efesiana 4.12,14). Tian’Andriamanitra hitombo ao amin’ny fahamarinana ny zanany ary miahy izany Izy amin’ny fanomezana ireo fahasoavana manokana ireo mba hampandrosoana sy hampitomboana azy. Izany no tena votoatin’ny asan’ireo izay nahazo fanomezam-pahasoavana mba ho mpiandry sy mpampianatra.

Mifandraika ireo fanomezam-pahasoavana ireo amin’ity tsongandahatsoratra ity. Tsy voalaza hoe: “Izy no nanome ny sasany ho mpiandry, ary ny sasany ho mpampianatra”, fa hoe: “ny sasany ho mpiandry sy mpampianatra”. Miara-tononina izy roa, ary milaza ny fifamatorana misy eo amin’ireo fanomezam-pahasoavana roa ireo izany, na dia tsy mitovy aza izy ireo; mety misy manana ny iray, fa tsy ny faharoa, mety misy manana azy roa. Misy ny mpiandry sy ny mpampianatra mba hikarakara sy hamonjy ny vahoakan’Andriamanitra, ary mifamatotra akaiky ny fanompoan’izy ireo.

-Mpiandry

Ny voambolana grika dia milaza ny mpiandry ondry, izany hoe olona manome sakafo sy mikarakara ny andian’ondry. Ny Tompo dia nanome fahaizana sy fahasoavana manokana mpanompo mba hiandry ny “ondrin’Andriamanitra” (1 Petera 5.2) ary nantsoiny izy ireo hanao izany asa izany. Ny irin’ny Mpiandry tsara, dia tsy ny hahafaka ny ondriny amin’ny fahavalo ihany, fa koa ny hiandrasana azy, ny hitarihana azy ary ny hamahanana azy. Mikarakara ny vahoakan’Andriamanitra ny mpiandry; mitandrina izy mba tsy ho diso làlana izy ireo, ary manao izay hiverenany raha mihataka. Manana fo antra izy, mampionona ireo izay tra-pahoriana. Miditra amin’ny zava-manjo azy sy ny olany izy; mitady izay hamelombelona azy sy izay hampahery azy, manoro hevitra, mananatra, mampitandrina, amin’ny fampiharana ny Teny arakaraka ny zava-misy. Miahy ny fanahy izy ary mampitandrina raha mirona amin’ny tsy firaikana na amin’ny fiainan’izao tontolo izao izy ireo.

Ny mpiandry dia tsy tokony hoe mahalala ny fahamarinana fotsiny, fa tsy maintsy mahay mampihatra izany amin’ny filàna andavanandron’ny tsirairay. Sady mahakasika ny fo izy no mahakasika ny fisainana. Mijery ny fanahy tsirairay izy ary mandany ron-doha mba hahatsara azy. Miaraka amin’ny fijaliana ny fanompoany — ary ny toetra voa-janahary dia mihemotra manoloana ny fijaliana — nefa asa mahasambatra sy tena ilaina tokoa izany. Miresaka manokana amin’ny fanahy tsirairay izy; mety tsy handray fitenenana eo imasom-bahoaka izy na hanana toerana misongadina; nefa mety manana fanomezam-pahasoavana mba ho mpitory sy ho mpampianatra koa izy, ary manana anjara asa manoloana ny mpihaino maro. Izany no toetra manokana amin’ny fanomezam-pahasoavana ho mpiandry.

Tsara angamba, raha mahita ny fampiasana andavanandro io voambolana hoe “mpiandry” io isika, ny mamaritra ny fahasamihafana misy amin’izany sy ny fanomezam-pahasoavana ho mpiandry araka ny hitantsika tamin’ny Soratra Masina. Fomba mahazatra ankehitriny ny mifidy olona iray mba hiasa ao amin’ny vondrona kristiana izatsy na izaroa ary manome azy ny anarana hoe “pastoran’ny eglizy”. Tsy hita ao amin’ny Soratra Masina izany andraikitra izany; “ny pastora ofisialy” dia tsy nisy tamin’ny Eglizy tamin’ny andron’ny apostoly. Mety nisy olona nanana ny fanomezam-pahasoavana ho mpiandry, ary nampiasa izany tany amin’ny fiangonana isan-toerana, fa tsy mahita ao amin’ny Baiboly mihitsy isika hoe misy olona antsoina hoe “mpiandry” na “mpanompo”, miandraikitra fiangonana isan-toerana. Ho hitantsika lalindalina kokoa io “fanompoan’olon-tokana” io ao amin’ny toko fahatelo.

Ny antsoin’ny Soratra Masina hoe mpiandry ao amin’ny Efesiana 4.11 dia olona nandray io fahasoavana manokana io avy amin’i Kristy, nofaniny mba hiandry ny andian’ondry, mba hikarakara izany na aiza na aiza ahitany azy. Mpiandry izy noho ny fahasoavana manokana noraisiny ary manatanteraka izany fanompoana izany na manana anton’asa ivelany aza izy mba hivelomany, nefa sady mikarakara ny vahoakan’Andriamanitra ao amin’ny toerana misy azy; mety koa mandany ny fotoanany rehetra hanasoa ny zanak’Andriamanitra izy, ary mitety tany hanompoana ny “Fiangonan’Andriamanitra velona”. Mety ho eo amin’ny toerana iray koa ny ankabeazan’ny fanompoany. Miasa eo ambany fitarihan’ny Tompony sy Lohany any an-danitra izy. Mety hisy rahalahy maromaro voaofana ho mpiandry ao amin’ny fivorian’ny Fiangonan’Andriamanitra eo amin’ny toerana iray, fa tsy misy iray amin’izy ireo mibodo ny anarana na ny toerana hiantsoana azy hoe “mpiandry” na “mpanompo”, satria fakàna ny toeran’ny Fanahy Masina izany ary fandàvana ny maha-tsy refesi-mandidy azy amin’ny fifidianany izay olona tiany hitondra ny teniny ao amin’ny fiangonana (jereo 1 Korintiana 12.11).

Ny fametrahana ara-pomba ofisialy ny “mpiandry” eo amin’ny fiangonana iray dia manakana ny fiasa malalaky ny Fanahin’Andriamanitra sy ny fanomezam-pahasoavan’i Kristy. Mino izahay fa misy ny tena mpanompon’Andriamanitra sy tena mpiandry, mampiasa ny fanomezam-pahasoavany hanao izany asa izany, ary manasoa fanahy. Faly izahay mahita sy manaja olona toy izany, nefa kosa tsy manaiky ny toerana misy azy izahay satria tsy ao amin’ny Soratra Masina. Ny zavatra resahintsika eto dia ny fandaminana tian’Andriamanitra hisy ao amin’ny Fiangonany sy ny tena fanomezam-pahasoavana ho mpiandry araka ny voalaza ao amin’ny Soratra Masina, izay tsy mitovy amin’izay naorin’ny olombelona ao amin’ny tontolo kristiana ankehitriny. Mbola hiverenantsika lalindalina kokoa, ao amin’ny toko manaraka, ny ampianarin’ny Soratra Masina momba ny fanompoana ao amin’ny fiangonana isan-toerana misy ny mpino. Ny fahasoavana manokana sy ny fanompoan’ny mpiandry dia tena manan-danja tokoa sady ilaina, ary tokony hivavaka isika mba hanomezan’ny Tompon’ny vokatra sy hamporisihiny olona marobe mba ho tena mpiandry ny ondriny, satria ankehitriny, toy ny tamin’ny andron’ny Tompo, dia be ireo niparitaka “toy ny ondry tsy misy mpiandry” (Matio 9.36). Enga anie ireo izay nahazo ny fahasoavana manokana mba ho mpiandry, na dia malemy aza, mba hitandrina ny andraikitra nomena azy amin’ny fiandrasana ny ondry, ary enga anie ka amporisihina amin’izany asam-pitiavana ambony izany izy! Ary raha tsy manana izany fanomezam-pahasoavana izany isika, enga anie mba hikolokolo ilay fo antra misaina izay hahasoa ny ondrin’ny Tompo.

· Mpampianatra

Ny fanomezam-pahasoavana ho mpampianatra — ny mpampianatra dia olona izay mampianatra — dia manan-danja lehibe koa; mifamatotra akaiky amin’ilay fanomezam-pahasoavana nodinihina tetsy ambony izy, satria sarotra ho an’ny mpiandry ny hitondra zava-tsoa ho an’ny fanahy raha tsy afaka mampianatra azy izy, eny fa na dia tsy mivalampatra aza, fa azo atao kosa ny mampianatra na dia tsy manana fahasoavana manokana ho mpiandry aza. Ny mpiandry dia mifantoka indrindra amin’ny fanahy, ny mpampianatra kosa dia manana ny fahamarinana eo anoloany. Mampiseho ny fahamarinana avy amin’Andriamanitra ny mpampianatra, ny mpiandry kosa miezaka ny hijery ny fomba handraisan’ny olona izany.

Ny mpampianatra nomen’Andriamanitra dia mifaly amin’ny fahamarinana avy amin’Andriamanitra ary tia manampy ny sasany mba hizara aminy ny hafaliany. Nomena fahasoavana manokana izy mba hahazo sy hahatsapa ny fahamarinana ao amin’ny Tenin’Andriamanitra, hahatsikaritra ny lafiny samihafa momba ny fahamarinana sy ny fahasamy hafa kelin’ny hevitra raketiny. Noho ny herin’ny Fanahy Masina, dia afaka mamelabelatra izany fahamarinana izany izy ary mampita izany amin’ny hafa. Betsaka ny olona mankafỳ ny fahamarinana ho an’ny tenany ihany, fa tsy afaka manampy ny sasany na mampahafantatra aminy izay zavatra ankafiziny. Eo no miditra an-tsehatra ny fanomezam-pahasoavana ho mpampianatra: mamelabelatra ny fahamarinana amin’ny fomba mazava sy maharesy lahatra mba hikasika ny fon’ny mpino, ary mba hiasan’izany amin-kery ao anatiny.

Maka fotoana hianarana ny Soratra Masina ny mpampianatra; hainy ny mampihatra tsara ny fahamarinan’izany, “mizara tsara ny teny fahamarinana” (2 Timoty 2.15). Asehony ny hafenoan’izany fahamarinana izany, amin’ny famelabelarana ny zavatra samihafa raketiny ary manazava ny fahasarotan’izany izy. Faly izy mitarika ireo zanak’Andriamanitra hiditra lalina amin’ny Teniny, ary hampivoitra ny toetran’Andriamanitra amin’izany. Ny mpampianatra no miatrika ny fampianaran-diso, mampiharihary ny foto-pampianarana diso sy mamoa-doza, ary amin’izany dia miaro sy manafaka ny fanahy izy. Ary satria i Kristy no resahina sy ivon’ny Soratra Masina rehetra sy ny fahamarinana rehetra ao aminy, ny mpampianatra, izay ampianarin’Andriamanitra, dia hanampy hanandratra Azy foana sy hampisongadina ny voninahitry ny Tenany sy ny asany. Izany no famaritana lehibe indrindra momba ny asany.

Sarobidy tokoa izany fanomezam-pahasoavana nomen’ny Tompo ho an’ny Fiangonany izany. Tena ilaina tokoa ireny fanomezam-pahasoavana ho mpampianatra ireny, ary tokony hankasitraka Azy tanteraka isika! Aoriny amin’ny fahamarinana ny olony, “mba tsy ho zaza intsony … ka ahilangilana sy ampitambolimbolenin’ny rivotry ny fampianarana samihafa rehetra” (Efesiana 4.14). Eo anoloan’ny fiparitahan’ny fahadisoana sy ny fampianaran-diso, dia tokony hivavaka isika mba hanomezan’Andriamanitra sy amporisihiny olona ho mpampianatra, afaka maneho ny fahamarinana avy amin’Andriamanitra amin’ny fomba mahery sy mazava, mba hiarovana ny fanahy tsy ho azon’ny fampianarana hafa sy ratsy, sy hiorenany amin’ny finoana. Aoka koa isika hivavaka mba tsy ho voasembatsemban’ny fandaminana amin’ny rafitra nataon’olombelona ireny fanomezam-pahasoavana nomena ny Eglizy ireny, mba ahafahany manatanteraka malalaka ny asa nampanaovin’Andriamanitra azy, eo ambany fitarihin’i Kristy irery ihany, izay Lohany!

Amin’izao vaninandro misy fampianarana nodisoana sy mamoa-doza izao, dia ilaina tokoa ny fanompoana mampiaraka ny filazantsara sy ny fampianarana mba hampiorenana sy hanafahana ny fanahy efa nofohazina. Misy ohatra momba ny fanompoana toy izany ao amin’ny epistily ho an’ny Romana, izay hamelabelaran’ny apostoly ny foto-kevitry ny filazantsara ho an’ireo mpino. Nanana fanomezam-pahasoavana maro i Paoly: apostoly izy, mpaminany, evanjelista, “mpampianatra ny jentilisa” ary tena mpiandry. Tamin’ny nilazany tamin’i Barnabasy, ao amin’ny Asan’ny Apostoly 15.36, hoe: “Andeha isika hiverina hamangy ny rahalahy any amin’ny tanàna rehetra izay efa nitoriantsika ny tenin’ny Tompo, hahitantsika izay toetrany”, dia niseho mihitsy ny fon’ny mpiandry ary izany teny izany dia tokony ho teny filamatra ho an’ireo mikarakara ny ondrin’i Kristy.

· Fanomezam-pahasoavana hafa
Nodinihintsika an-tsipirihany ireo fanomezam-pahasoavana dimy ifotony nomena ny Eglizy: apostoly, mpaminany, evanjelista, mpiandry sy mpampianatra, araka ny Efesiana 4.11. Ireo no fanomezam-pahasoavana ifotony, ary afaka matoky isika fa ireo telo farany ireo indrindra indrindra dia hitoetra foana mandra-paka ny Eglizy ho ao amin’ny voninahitry ny tranon’ny Ray (Efesiana 4.13). Io tsongandahatsoratra ao amin’ny Efesiana io dia tsy mitanisa tanteraka amintsika ny fanomezam-pahasoavana rehetra nomen’i Kristy ny Egliziny, fa ireo no tena ilaina. Aorian’izay, dia miresaka momba ny tenan’i Kristy iray manontolo ny apostoly, izay mandroso “noho ny fifanompoan’ny isan-tonony, araka ny fiasan’izay rehetra momba azy amin’izay mety ho anjara-asany avy …” (and 16). Ny isan’ny tena rehetra dia manan-javatra omena hampandrosoana ny tenan’i Kristy. Na lahy na vavy, dia samy manana ny toerany sy ny fanompoany: ny iray afaka mananatra am-pahibemaso, ny iray kosa mety hilaza tenim-pahendrena tsotra fotsiny, na dia tsy mitsangana mihitsy eo anoloan’ny daholobe aza izy. Raha tiana ny hahazo fahasoavana amin’ny asan’ny isan-tonony sy ny isan’ny tena rehetra, dia tsy maintsy omena toerana sy fotoana izany fanomezam-pahasoavana izany hiasany ao amin’ny Eglizy. Tsy voateny ao amin’ny Soratra Masina mihitsy ny hoe hametrahana fanompoan’olona iray, izay hanembatsembana ny fiasan’ny rehetra
.
Misy fanomezam-pahasoavana hafa marihina ao amin’ny Romana 12.4-8 sy 1 Korintiana 12. Ny sasany amin’ireo dia izay voalaza ao amin’ny Efesiana 4 ihany, na dia hafa aza ny fomba isehoany. Ny fanomezam-pahasoavana haminaniana, hanompoana, hampianarana, hamporisihana, hanapahana izay lazain’ny Romana 12, dia azo ampiarahina amin’ny fanomezam-pahasoavana ho mpampianatra sy mpiandry ao amin’ny Efesiana. Ny “teny fahendrena” sy ny “teny fahalalana” marihina ao amin’ny 1 Korintiana  12 fa nomen’ny Fanahy ny olona sasany, dia azo raisina ho toy ny fanomezam-pahasoavana ho mpiandry sy mpampianatra.

· Fanomezam-pahasoavana hanao fahagagana
Ny fanomezam-pahasoavana marihina ao amin’ny 1 Korintiana 12, toy ny fanomezam-pahasoavana ho enti-manasitrana, hanao fahagagana, hiteny amin’ny fiteny samihafa tsy fantatra sy mandika izany, dia niaraka tamin’ny fahatongavan’ny Fanahy Masina tetỳ an-tany, ny fiantombohan’ny nitoriana ny Filazantsara sy ny fahaterahan’ny Eglizy. Tsy misy teny fampanantenana na aiza na aiza hoe hitohy ireo mandra-piavin’i Kristy, toy ny fanomezam-pahasoavana ao amin’ny Efesiana 4. Ny zava-misy aza, araka ny voalaza ao amin’ny 1 Korintiana 13.8, dia hoe hitsahatra ny fitenenana amin’ny teny tsy fantatra; tsy mitovy ny matoanteny nampiasaina ho amin’ny fiteny tsy fantatra, ny faminaniana sy ny fahalalana. Ireo tsongandahatsoratra ireo dia mampiseho fa ireto roa farany dia hitohy mandra-pahatongan’ny “tanteraka”, izany hoe mandra-piavin’i Kristy (and 8-10).

Ao amin’ny tapany faharoa ao amin’ny Testamenta Vaovao, dia tsy misy fanambarana fahagagana, ary vao mainka niha-vitsy izany arakaraky ny fandehan’ny fotoana. Tao amin’ny Testamenta Taloha, dia tsy nisy foana akory ny fahagagana; zavatra manokana miaraka amin’ny asa vaovao atombok’Andriamanitra ireny. Koa ireny fahagagana ireny dia fanomezam-pahasoavana mandalo ihany nomena ny Eglizy tany am-boalohany.

Amin’izao fikorontanana, fisaraham-bazana sy fanoherana misy ankehitriny izao, dia nomena alahelo ny Fanahy ary tsy afaka miasa malalaka izy amin’ny fampisehoana ny mariky ny fahefany, izay ho lasa toy ny hanisy tombo-kase indray izao fisavoritahana izao. Fantatray fa misy olona samihafa milaza ho manana izany fanomezam-pahasoavana izany ankehitriny, nefa raha tsy eo ny tena marika amin’ny maha-asan’ny Fanahy izany, dia tsy afaka ny hanaiky izany ho marina izahay.

2.2. Ny mpanompo sy ny fanompoany

Hitantsika hatramin’izao aloha ny fanomezam-pahasoavana samihafa nomen’ilay lohany nasandratra ho an’ny Eglizy. Hojerentsika izao ny mpanompo sy ny fanompoany; nefa alohan’ny handinihana izany, dia tianay ny mampahatsiahy ny mpamaky fa araka ny Soratra Masina no handraisanay io loha-hevitra momba ny fanompoana ao amin’ny “Fiangonan’Andriamanitra” io.

1- Inona no lazain’ny Soratra Masina ?

Io mihitsy no zavatra tokana tokony ho tadiavina sy arahin’ny zanak’Andriamanitra mpankatò izay te-hanao ny sitrapon’ny Mpamonjy azy sy Tompony (Romana 4.3). Inona ireo didin’ny Tompo momba izany? Ho an’ny fanahy mandeha an-kitsim-po sy mahitsy, ny fankatoavana ny Tenin’Andriamanitra no zavatra lehibe indrindra: izay nambaran’ny Tompo ho sitrapony ho an’ny vahoakany sy ny Egliziny no tokony hatao. Ho an’ny olona izay manaiky ny Tenin’Andriamanitra, tsy misy dikany izay lazain’ny olombelona, na izay eritreretiny sy ataony. Manambara miaraka amin’i Isaia taloha izy hoe: “Ho amin’ny lalàna sy ny teny vavolombelona ihany! Raha tsy miteny araka izany teny izany izy, dia olona izay tsy iposahan’ny fahazavan’ny maraina” (Isaia 8.20).

Ary tena mino marina isika fa nomen’ny Tompo tamin’ny Teniny ny fitsipika sy ny fampianarana mazava momba ny fandaminana ao amin’ny Fiangonany ary momba ny fitondran-tenan’ny mpanompony na amin’ny fanatanterahana ny asany na amin-javatra hafa. Mino isika fa tsy misy zavatra navelan’ny Tompo hoe hofidintsika na halamintsika irery. Ny Soratra Masina dia manoro ny làlana sy ny fandaminana ho an’ny Eglizy sy ny mpanompony, ary mazava toy ny làlan’ny famonjena sy ny fahamarinana hafa izany. Anjarantsika ny mitady izany ary mianatra ny hevitr’Andriamanitra momba izany rehetra izany.

Ny bokin’ny Asa dia mampiseho araka ny tsindrimandry ny Eglizin’ny apostoly, ny Eglizy izay naorin’i Kristy; ao amin’ny epistily, indrindra fa ireo nosoratan’i Paoly, dia nomena antsika ny fitsipika sy ny fampianarana avy amin’Andriamanitra momba ny filaminana tokony hisy ao ary ny fomba tokony hitondrany tena eo amin’izao tontolo izao. Ny Epistily ho an’ny Korintiana indrindra indrindra no miresaka amintsika ny fandaminana ao amin’ny fiangonana. Ao amin’ireo asasoratra nataon’ny apostoly ireo, dia natao ho amin’ny andro rehetra hisian’ny Eglizy ny modely nomen’Andriamanitra. Ny anjarantsika dia ny mandalina ny momba io modely io ary manaraka izany; tsy izay hitantsika ho mety amintsika na izay tsara indrindra ho amin’izao andro iainantsika izao no tokony ataontsika. Tamin’ny nanorenana ny tabernakely, ny fonenan’Andriamanitra teo amin’ny Isiraely, dia namporisihina in-telo mihitsy i Mosesy mba hanao ny zavatra rehetra “araka ny endriny izay naseho taminao tao an-tendrombohitra” (Eksodosy 25.9,40; 26.30). Io famporisihina io ihany no mbola mitombina ho antsika momba ny Eglizy, izay tranon’Andriamanitra, mandritra ny fotoan’ny fahasoavana. Enga anie ka ho faniriam-po madio ho an’ny mpanoratra sy ny mpamaky ny hitoetra lalandava amin’izany didy nomena ao amin’ny Tenin’Andriamanitra izany!

2- Tompo iray ihany

Nasehontsika teo aloha fa ny fanompoana ara-panahy ho an’ny sarabamben’olona ataon’ny mpitoriteny sy ny mpampianatra dia tokony hataon’ireo olona manam-pahaizana amin’izany sy nantsoin’i Kristy hanao io asa io, na amin’ny fotoanany rehetra, na amin’ny ampahin’ny fotoanany, tsy maninona izany. Ny fanokanana ataon’olombelona sy ny safidy manokana izany dia tsy mana-toerana mihitsy amin’ny fanatanterahana io fanompoana masina io. Zava-dehibe tokoa ny fahatsiarovan’ny mpanompon’i Kristy mandrakariva hoe iza no niantso sy nanofana azy hanao izany asany izany. Tokony ho azony an-tsaina mandrakariva fa Kristy no Lohany any an-danitra, ka tokony hanompo eo ambany fahefany izy ary tsy hanana mpitondra afa-tsy Izy.

Hoy ny Tompo: “Fa iray ihany ny Mpampianatra anareo, ary ianareo rehetra dia mpirahalahy avokoa” (Matio 23.8). Misy lanjany lehibe tokoa noho izany ny fananan’ny mpanompon’Andriamanitra fahafahana hanompo ilay hany mpitondra azy sy lohany, ka tsy tokony ho voagejan’ny zioga fanompoana ny manam-pahefana sy ny rafitra ara-pivavahana izy, satria ao anatin’ireny dia matetika voasakana tsy hanao izay napetrak’ilay Tompo sy Mpamonjy eo anoloany izy. Manome ohatra tsara momba izany ny apostoly Paoly. Tsy nanaiky tompo na fahefana amboniny izy ankoatra an’i Kristy. Nilaza izy fa tsy avy amin’ny olona ny fanompoany fa avy amin’ny Tompo (Galatiana 1.10-20).

Raha naniraka ny apostoliny ny Tompo hitory ny filazantsara eran’izao tontolo izao, dia hoy Izy: “Efa nomena Ahy ny fahefana rehetra any an-danitra sy etỳ an-tany” (Matio 28.18), ary tsy nandà izany fahefana izany mihitsy Izy, na namindra izany na ho an’iza na ho an’iza eto ambonin’ny tany, papa na eveka, na olon-kafa manana anarana mieboebo. Miasa etỳ ambonin’ny tany amin’ny alalan’ny Fanahy Masina, izay hany mpanampy na mpisolo toerana azy, i Kristy. Mivoitra mazava amin’ireo asasoratra ao amin’ny Testamenta Vaovao izany: tsy misy fanorenana rafitra ara-pivavahana mihitsy ao, hoe hisy mpanapaka hanana fahefana amin’ny mpanompon’i Kristy ka ho olona feheziny ireo mpanompo ireo, toy ny hita ao amin’ny tontolo ara-pivavahana ankehitriny. Izany fahefana izany dia fangalarana ny fahefan’i Kristy, satria fandàvana ny maha-Lohan’ny Egliziny Azy.

Isika rehetra dia tokony samy hifanaiky, ary ny tanora fanahy hanaiky ny loholona, araka ny fananarana nataon’i Petera (1 Petera 5.5) ary tokony amin’ny fiombonana no hiarahantsika miasa. Tsy maintsy misy koa fifehezana ao amin’ny fiangonana mba hifehezana izay asa araka ny nofo, fa i Kristy irery ihany no manana ny fahefana amin’ny mpanompony amin’ny fitarihana azy hanao ny asa nankinin’Andriamanitra tamin’izy ireo. Izy no miantso azy ireo hanompo Azy, Izy no manome ny fahasoavana manokana, manofana sy mampianatra azy hanao ny asany. Izy irery ihany no afaka mitarika azy ireo sy milaza aminy hoe rahoviana na aiza izy ireo no tokony hiasa, ary inona ny hafatra tokony ampitainy. Tsy misy manan-jo hisalovana eo anelanelan’ny Tompon’ny vokatra sy ny mpiasany na hampihatra fahefana amin’izy ireo. Na dia i Paoly aza, izay nanana fahefana amin’ny maha-apostoly azy, fahefana izay tsy ananan’iza na iza ao amin’ny Eglizy amin’izao fotoana izao, ary afaka nandefa an’i Timoty na Titosy, izay nantsoin’Andriamanitra hiara-hiasa aminy, etsy na eroa hanao an’itsy na izaroa, dia tsy nandidy an’i Apolosy na nitaky taminy ny handehanany any Korinto. Tiany ho any izy mba hanampy ny rahalahy, nefa satria tsy izany mihitsy ny sitrapon’i Apolosy tamin’izay fotoana izay, dia navelany hanao malalaka izay tiany izy, araka ny hitaritan’ny Tompony azy (1 Korintiana 16.12).

Ny mpanompon’i Kristy, izay mahatsapa fa ny Tompo irery ihany no mpampianany sy Lohany, dia mikatsaka foana izay hahafaly “izay efa nifidy azy ho miaramila” (2 Timoty 2.4) ary nahatonga azy ho mpanompon’ilay Mpamonjy nohombohana; mitady izay hanatanterahana ny sitrapon’ny Tompony izy. Raha nisy olona voantso ho mpanompon’ny Tompo, ahoana moa no hanekeny ho mpiasan’ny fikambanana kristiana iray na fiangonana ary hanaovany izay asain’ny olombelona ataony? Rehefa tafiditra ho mpiasa ny olona iray, dia lasa mpiasan’ireo izay nandray azy izy ary manao izay hahafaly azy ireo. Tsy tokony hijanona ho afaka ve ny mpanompon’i Kristy mba tsy hanompoany afa-tsy ny Tompony, na aiza izany na aiza, na amin’ny fomba ahoana na ahoana, araka ny toro-marika omeny azy isan’andro? Eny tokoa. Mbola ny apostoly Paoly ihany no ohatra avo lenta ny amin’izany. Hoy izy tamin’ny Galatiana: ”Sa mila sitraka amin’ny olona aho? Raha mbola mila sitraka amin’ny olona aho, dia tsy mpanompon’i Kristy” (Galatiana 1.10). Raha miresaka ny tenany ny apostoly, dia mitonona ho “mpanompon’i Jesoa Kristy” (Romana 1.1;  2 Petera 1.1; Joda 1). Voavidy tamin’ny ra sarobidiny isika, ka amporisihana mba tsy ho tonga “andevon’ny olona” (1 Korintiana 7.23). Nantsoina hanompo ny olona am-pitiavana isika, saingy i Kristy irery ihany no Tompontsika.

3- Ny antson’Andriamanitra

Ny antso hanompo ny filazantsara, na hiandry ny andian’ondrin’Andriamanitra, dia avy amin’ny Tompo mihitsy, ary marina izany na ankehitriny na tamin’ny niantsoany ny apostoly na nanomezany mpanompo hafa hanambara ny Teny tao amin’ny Eglizy vao niforona (jereo Efesiana 4.11; Romana 12.6-8; 1 Petera 4.10). Tany amin’ny Testamenta taloha, dia i Jehovah mihitsy no niantso ireo tena mpaminany hanompo Azy. Ireo izay naminany lainga tamin’ny anarany dia nolazainy hoe: “Tsy naniraka azy Aho, na nandidy azy” (Jeremia 14.14), teny izay marina ankehitriny ho an’ireo mpampianatra sy mpitoriteny sandoka marobe.

Nefa izay tena mpanompon’i Kristy dia hahatsapa tanteraka ao am-pony ny antson’Andriamanitra ho amin’ny fanompoana. Miasa ao am-pon’ireo tian’ny Tompo ho mpanompony ny Fanahy Masina. Mahatsiaro io antso io ao amin’ny fanahiny izy, hiasàna ny fony ary hamboarina hamaly ny baikon’Andriamanitra. Betsaka ny ohatra momba izany antson’Andriamanitra izany ao amin’ny Testamenta Taloha sy Vaovao, ary azon’ny mpamaky dinihina izany hahitany soa (jereo Isaia 6; Jeremia 1; Marka 1.16-20; 3.13-14; Asa 9 sy 22 ohatra).

Raha tsy misy izany fanazàrana ny fo izany, izay ataon’ny Fanahy Masina, raha tsy resy lahatra fa nantsoin’Andriamanitra sy nomeny fahasoavana manokana hamaly izany, dia tsy tokony hisy kristiana hanao mosalahy amin’ny fanompoana ampahibemaso ho an’i Kristy. Satria tsy antsika ny misafidy ny toerantsika na ny asantsika ao amin’ny Tenan’i Kristy; an’ny Tompo irery io fahefana io. Ny anjarantsika tsirairay dia ny mitady izay ahafantarana ny sitrapony ary mijanona eo amin’ny toerana nametrahana antsika. Raha misy mivoaka hitory teny na hampianatra nefa tsy nantsoin’Andriamanitra hanao izany asa masina izany, dia tsy hahazo ny fanampian’Andriamanitra izy ka dia hijanona na haingana na ho ela, na tsy hitera-bokatsoa ho amin’ny asan’ny Tompo. Izay antsoin’ny Tompo dia hampianariny sy hofaniny ho amin’izany asa izany, ary raha tsy misy io fampianarana avy amin’Andriamanitra io, dia tsy ho tanteraka ara-dalàna ny fanompoana.

Ny toetra sy ny sahan’asan’ny antso ho an’ny fanompoana imasom-bahoaka dia mety ho samy hafa tokoa. Ny Tompon’ny vokatra no hampiseho mazava an’ny mpanompony izay miandrandra Azy hoe aiza, ahoana ary hatraiza ny fiantsoany azy hanompo. Ny iray mety ho voantso hiasa manodidina ny misy azy, ny iray mety handeha etsy sy eroa ao amin’ny taniny ihany, ny iray indray any amin’ny tany lavitra mbola manompo sampy.

Diso ny fieritreretana hoe tsy afaka sady miasa eo amin’izao tontolo izao mba hamelomana tena sady mpanompon’i Kristy, na hoe koa ireo olona mandany ny fotoanany rehetra ho amin’ny asan’ny Tompo ihany no mpanompony. Tsy misy manambara mihitsy ao amin’ny Soratra Masina hoe mizara roa ny kristiana: ny “mpitondra fivavahana ofisialy” sy ny “laika”, hoatry ny misy amin’izao fotoana izao, na ny fieritreretana fa ny fanompoana dia karazana asa manan-kaja azo safidiana hivelomana, toy ny asa hafa. Antso masina io ary fanompoana azo avy any an-danitra, izay tanterahana toy ny asam-pitiavana ho an’i Kristy, ary miankina aminy momba izay zavatra ilaina ara-nofo. Raha marina amin’ny lafiny iray ny hoe “Ny mpiasa miendrika hahazo ny karamany” (1 Timoty 5.18), ary “izay mitory ny filazantsara” dia tokony “hahazo fivelomana amin’ny filazantsara” (1 Korintiana 9.14), amin’ny lafiny iray kosa dia mahita ny ohatra nomen’i Paoly, ilay apostoly lehibe, izay niasa andro aman’alina nanao lay sy nitory ny filazantsara, mba tsy hahavaky tratra na iza na iza (Asa 18.3-4; 1 Tesaloniana 2.9).

Tianay ny hitanisa, momba izany, ny teny matotra nataon’i C.H.Mackintosh: “Resy lahatra izahay fa, amin’ny ankapobeny, dia aleo samy mamelo-tena ny tsirairay amin’ny asa tànana na asa saina, sady mitory sy mampianatra, raha manana izany fanomezam-pahasoavana izany. Tsy maintsy misy ny mivoana amin’izany fitsipika izany. Misy olona sasany izay mazava tsara fa voantso, voaofana, miasa ary ampian’Andriamanitra ka tsy misy fisalasalana mihitsy ny momba ny làlany. Miasa tsy misy fitsaharany ny tànany, feno tanteraka ny fotoanany noho ny fanompoany na am-bava na an-tsoratra sy ny fampianarany aam-pahibemaso, ny famangiany an-trano, hany ka tsy afaka mihitsy hiandraikitra asa eo amin’izao tontolo izao izy — na dia tsy tiako aza io fomba fiteny io. Ny mpanompo toy izany dia tokony hanohy hiaraka amin’Andriamanitra, hiandrandra Azy, dia hanampy azy tsy tapaka mihitsy Izy hatramin’ny farany”.

4- Fanomanana sy fiofanana

Tsy manana afa-tsy Tompo iray izany ny mpanompo ary nantsoin’Andriamanitra; afaka mijery ny fanomanana sy ny fanofanana azy isika mba hanatanterahany izany fanompoana ho an’i Kristy izany. Eto indray koa, ny Soratra Masina irery ihany no tokony hitarika antsika, fa tsy ny hevitr’olombelona na ny riba sy ny fomba fanao eo amin’ny tontolo ara-pivavahana amin’izao vaninandro izao. 

· Manaraka Azy
Rehefa hiantso apostoly roa ambin’ny folo i Jesoa mba ho mpanompo hanohy ny asa lehibe nataony, dia nidina tany amin’ny ranomasin’i Galilia Izy, nahita an’i Simeona, Andrea, Jakoba sy Jaona ary niantso azy ireo mba handaozany ny asa maha-mpanjono azy: “Andeha hanaraka Ahy, fa hataoko mpanarato olona ianareo” (Marka 1.17). Mpanjono mahantra, tsy mahay sy tsy manana na inona na inona no nofidiny sy nantsoiny hanaraka Azy, ary nampanantenainy fa hataony fitaovana azony ampiasaina amin’ilay asa mahagaga famonjena ny olona. Homaniny izy ary hofaniny ho amin’izany asa izany amin’ny fampitomboany ny fitiavany Azy isan’andro, amin’ny fandraisana azy ireo ho namany mba hianarany Aminy. Hampianariny azy izay rehetra hilainy mba hahatonga azy ireo ho tena mpahazo fanahy ho Azy.

Izao koa no lazaina ao amin’ny Marka 3.14 :”Ary nanendry roa ambin’ny folo lahy Izy ho ao aminy sy hirahiny hitori-teny”. Ny fiombonana amin’i Jesoa Kristy ihany no afaka manomana sy manofana amin’ny fanompoana Azy ny mpanompon’i Kristy izay nahazo fanomezam-pahasoavana sy nantsoina. Ny fitokanana irery ao amin’ny efitranony no ahitany an’i Kristy amin’ny fivavahana sy ny fandinihina ny Teniny, ary be ny zavatra ho azony ao. Avy amin’io toerana mitokana io no hivoahany feno ny herin’ny Fanahy monina ao aminy mba ho vavolombelon’i Kristy manoloana ny olona. Izy no mpanabe lehibe, ary tsy misy mampianatra tahaka Azy. Fantany izay lesona tokony hianaran’ny mpanompo tsirairay avy ary fantany hoe ahoana no hanomanana sy hanofanana ny tsirairay mba hahatanterahany ny fanompoana manokana nankinina taminy ao amin’ny Tenan’i Kristy.

· Sekolin’ny fanazaran-draharaha
Ny fanomezam-pahasoavana dia nomen’ny Tompo ireo olona antsoiny, nefa mila aorina sy itarina izany, ary ny sekolin’Andriamanitra no hanao izany fampitomboana mila fotoana sy miandàlana izany. Rehefa miantso olona iray hanompo Azy ny Tompo, dia ampidiriny ao amin’io sekoliny io izy, ary Izy mihitsy no mikarakara ny fanomanana azy, amin’ny fampiasana fomba, toe-javatra sy fitaovana isan-karazany, izay tazoniny ho eo ambany fifehezany ihany. Irin’Andriamanitra koa ny hifampianarantsika ao amin’ny sekoliny, ny hanatsoahantsika lesona amin’ny traikefan’ny sasany. Izany no sekolin’ny fanazaran-draharaha, izay tsy hialàn’ny mpanompo mihitsy; tsy mitsahatra ny manompo sy mianatra izy amin’ny fiombonana amin’ilay Tompony, izay mpampianatra mahari-po indrindra, be fitiavana indrindra, tsara indrindra mba hampianatra ireo izay mampianatra. Ao izy no manompo sy miasa ho an’ny Tompo sady mianatra, ary mianatra izy sady manompo. Eo no ampiarahina ny fahalalana sy ny fampiharana, ary hianarana ny fahamarinana amin’ny fo sy saina miaraka — izany foana no tokony hisy.

Io sekoly mpanazatra io ihany no fanomanana eken’Andriamanitra ho an’ny mpanompon’i Kristy, io ihany no hita ao anaty Baiboly ary io ihany ankehitriny no afaka manomana sy manofana tsara ny mpiasa. Tsy misy fianarana naorin’ny olombelona afaka manome fampianarana tsara kokoa noho ny omen’Andriamanitra ny mpanompony. Tsy misy fampianarana mitovy amin’izay azo eo an-tongotry ny Mpampianatra sy amin’ny fifaneraserana isan’andro amin’ny olona.

· Andriamanitra no mifidy
Andriamanitra no mifidy ireo mpanompony avy amin’ny saranga rehetra ao amin’ny fiaraha-monina ary avy amin’ny sokajin’asa rehetra mba hahatrarana ny olona na inona na inona toerana misy azy. Raisiny miaraka amin’izay efa hainy sy traikefa ananany fotsiny ireo, ary Izy no manao ny sisa amin’ny alalan’ny Fanahiny sy ny Teniny. Hita ao amin’ny Testamenta Taloha sy Vaovao izany. Maka an’i Mosesy Izy, izay nampianarina tamin’ny fahendren’ny Egyptiana rehetra, tao an-dapa, ary alefany tany an’efitra nampianariny tao amin’ny sekoliny nandritra ny efapolo taona raha sady niandry ondry izy. Taorian’izany, dia nomeny azy ny iraka nampanaoviny azy. Nively vary i Gideona raha nantsoin’Andriamanitra hanompo Azy. Nalaina avy tany am-piandrasana ondry i Davida, ary Elisa avy tany amin’ny saha nasainy; Ezra dia mpanora-dalàna nahalala tsara ny lalàn’ny Mosesy; Saoly avy any Tarsosy, izay olona nanam-pahaizana tokoa sy toerana ambony tao amin’ny rafi-pivavahana jiosy, dia nentina teo an-tongotr’i Jesoa, ary avy eo, rehefa natoka-monina tany Arabia, dia nalefa nanompo ny Tompo Jesoa Kristy.

Raha Andriamanitra no avelantsika hiantso sy hanofana ny mpanompony, dia hiorina avy amin’Andriamanitra ny fanompoantsika, ary hisy mpiasa avy amin’ny saranga rehetra ao amin’ny fiaraha-monina, hatramin’ny ambony indrindra ka hatramin’ny ambany indrindra, voaomana hahatratra ireo olona na inona na inona toetrany sy toerana misy azy, tsy mila ivotoerana teolojika. Hanana olona manam-pahaizana tokoa isika, izay hamelabelatra ny momba ny Teny nianarana tamin’ny fandohalehana, ary olona tsy manam-pahalalana izay hilaza hafatra mitovy amin’io ihany fa amin’ny fiteny tsotra kokoa nefa manan-kery.

Jeremia 1.5 sy Galatiana 1.15-16 dia mampiseho fa Andriamanitra no mifidy sy miantso ny mpanompony alohan’ny ahaterahany. Araka izany, amboariny ilay fanaka ho amin’ilay tanjona tiany ho tratrarina, ary mandrindra ny toe-javatra samihafa amin’ny fiainany atỳ aoriana Izy. Andriamanitra no mandrafitra mialoha ny fiainany iray manontolo mba hanomana sy hanofana azy ho amin’ny asa izay hiantsoany azy, na dia mbola tsy niova fo sy tsy mahatsapa izany antso avy any an-danitra izany aza izy. Ny apostoly Paoly no ohatra amin’izany: olona nanana toetra misongadina tokoa izy; talohan’ny niovany fo, nandia fianarana mahazendana tokoa izy, nanam-pahaizana tsy fahita firy izy, ary izany tombontsoa rehetra izany dia nomen’Andriamanitra azy mba hanomana azy ho amin’ny asa manokana hankininy aminy ao amin’ny Fiangonany.

· Fianarana ny Teny

Ny fampianaran’i Paoly ho an’i Timoty, izay mpanompo mbola tanora, no mampiseho izay zavatra tena ilaina ho an’ny mpanompon’i Jesoa Kristy: “Tandremo ny famakian-teny, ny fananarana, ny fampianarana … Mazotoa hihevitra izany zavatra izany, dia mikeleza aina fatratra amin’izany, mba hiseho amin’ny olona rehetra ny fandrosoanao. Tandremo ny tenanao sy ny fampianaranao, ka mahareta amin’izany” (1 Timoty 4.13-16). “Diniho izay lazaiko, fa homen’ny Tompo fahazavan-tsaina amin’ny zavatra rehetra ianao … Mazotoa manolotra ny tenanao amin’Andriamanitra ho olona voazaha toetra, dia mpiasa tsy mahazo henatra, mizara tsara ny teny fahamarinana … Fa hatry ny fony vao zaza ianao dia efa nahalala ny Soratra Masina, izay mampahahendry anao ho amin’ny famonjena amin’ny finoana izay ao amin’ny Kristy Jesoa. Izay soratra rehetra nomen’ny tsindrimandrin’Andriamanitra dia mahasoa koa ho fampianarana, ho fandresen-dahatra, ho fanitsiana izay diso, ho fitaizana amin’ny fahamarinana, mba ho tanteraka ny olon’Andriamanitra, ho vonona tsara ho amin’ny asa tsara rehetra” (2 Timoty 2.7, 15; 3.15-17).

Ny hahatonga ny mpanompo tsirairay nahazo fanomezam-pahasoavana avy amin’ny Tompo hahatontosa ny asany, dia ny fahalalana lalina ny Soratra Masina nampianarina tamin’ny alalan’ny Fanahy Masina, ary manampy izany, ny fizorany amin’ny fahamasinana ao amin’ny fahamarinana sy amin’ny traikefa azo amin’ny fanompoana. Mila mianatra sy misaintsaina ny Teny ny mpanompo, fa tsy ny asa soratra momba ny teolojia na zavatra toy izany. Marihina fa amin’ny fitandremana ny Teny no hahatanteraka ny olon’Andriamanitra, hahatonga azy ho vonona tsara ho amin’ny asa tsara rehetra.

· Ny tsy maintsy ilàna ny fisarahana
Misy zavatra hafa tokony ho marihina koa mikasika ity loha-hevitra ity, izay hita ao amin’ny 2 Timoty 2.19-21: tsy maintsy miala amin’ny ratsy. “Koa raha misy olona manadio ny tenany ho afaka amin’ireny (ny fanaka halam-baraka), dia ho fanaka homem-boninahitra izy, efa nohamasinina ka mahasoa ho an'ny Tompo, voavoatra ho amin'ny asa tsara rehetra". Zava-dehibe tokoa izany ho an’izay olona rehetra te-hanoman-tena ho amin’ny fanompoana ny Tompo: ny fankatoavana ny fahamarinan’Andriamanitra sy ny fialàna amin’izay rehetra manohitra ny Teniny. Tsy afaka ny hanantena hampianarin’Andriamanitra na hiasa ho Azy raha mijanona miombona amin’izay zavatra efa fantatra fa ratsy. Diniho tsara izany, ry mpamaky kristiana malala.

Ny fanoharana momba ny talenta, ao amin’ny Matio 25.14-30, no mampiseho foto-kevitra tena lehibe hafa koa mikasika ny fanompoana. “Fa izay rehetra manana dia homena, ka hanam-be izy; fa izay tsy manana kosa, na dia izay hananany aza dia halaina aminy” (and 29). Asehon’ny Tompo eto fa ny olona izay nampiasa tsara ny talentany dia nahazo bebe kokoa, fa izay tsy nampiasa ny azy kosa dia nesorina taminy izany. Rehefa ampiasaintsika ny fahaizantsika sy ny fahalalantsika ny zavatra avy amin’Andriamanitra izay nomen’ny Tompo antsika, dia bebe kokoa ny zavatra ankininy amintsika ho amin’ny fanompoana Azy. Araka izany, dia mandroso ny mpanompo ao amin’ny sekolin’Andriamanitra, ary izany fandrosoany izany dia vao maika mampitombo ny filàna azy.

Resy lahatra izahay fa izany no fomba hanomanan’Andriamanitra sy hanofanany ny mpanompony, araka ny traikefa efa hitan’ny maro.

5. Fanokanana 

Eritreritra sy fampianarana andavanandro eo amin’ny tontolom-pivavahana ny hoe izay olona te-hanompo an’i Jesoa Kristy dia tokony homanina any amin’ny sekoly na ivotoerana alohan’ny hanokanana azy (izany hoe tendrena sy anankinana asam-pisoronana), fanokanana izay ataon’ny manam-pahefana ara-pivavahana, izay olombelona ihany. Lasa mpanompo nohamasinina izy, manam-pahaizana manokana ary voatendry ara-dalàna mba hanatanteraka ny andraikitra momba ny fanompoana masina ao amin’ny eglizy. Raha tsy misy io fanokanana ofisialy io, izay noraisina avy tamin’ny olona iray, dia tsy misy, araka ny fampianarana teolojika, olona azo lazaina ho mpanompo tena manana zo mahefa sy alàlana hanatontosa ny asa nankinina amin’ny mpanompo tena nekena, toy ny manao batisa na mizara ny Fanasan’ny Tompo.

Nefa “inona no lazain’ny Soratra Masina?” Io indray izany no tokony hotadiavintsika. Inona no lazain’ny Tenin’Andriamanitra momba izany lohahevitra izany? Io no tokony ho vain-dohan-draharahantsika. Tsy maninona izay lazaina na eritreretin’ny olona, na inona na inona fahaizany sy fiamboany hanana fahefana.

· Andriamanitra no manendry
Notanisaintsika teo aloha, raha nijery ny fanomanana sy ny fanofanana ny mpanompo isika, ny Jeremia 1.5 sy Galatiana 1.15-16, andininy izay mampiseho fa efa alohan’ny ahaterahany no hifidianan’Andriamanitra ny mpanompony ary hofaniny izy manomboka eo. Averintsika ho jerena ireo andininy ireo momba ny fanokanana.

Hoy Jeremia: “Tonga tamiko ny tenin’i Jehovah nanao hoe: Hatry ny fony ianao tsy mbola noforoniko tany an-kibo no efa fantatro; ary hatry ny fony ianao tsy mbola teraka no efa nohamasiniko sy notendreko ho mpaminany ho an’ny firenena”.(Jeremia 1.4-5). Ary hoy i Paoly ao amin’ny epistily ho an’ny Galatiana: “Fa ampahafantariko anareo, ry rahalahy, ny amin’ny filazantsara izay notoriko, fa tsy araka ny fanaon’ny olona izany. Fa izaho tsy nandray azy tamin’olona, ary tsy mba nampianarina aho, fa tamin’ny fanambaràn’i Jesoa Kristy ihany … Fa raha sitrak’Andriamanitra, Izay nanokana ahy hatrany an-kibon’ineny no niantso ahy tamin’ny fahasoavany, ny nampiseho ny Zanany tao anatiko, mba hitoriako Azy any amin’ny jentilisa, niaraka tamin’izay dia tsy naka saina tamin’ny nofo aman-dra aho” (Galatiana 1.11, 12, 15, 16).

Ao amin’ny 1 Timoty 1.12, dia misaotra an’Andriamanitra i Paoly noho ny nanendreny azy ho amin’ny fanompoana, ary ao amin’ny 2 Timoty 1.8-11 izy, dia miresaka momba ny famonjena, ny fiantsoana ary ny “filazantsara, nanendrena ahy ho mpitory sy Apostoly ary mpampianatra”. Toy izany koa, momba ny apostoly roa ambin’ny folo lahy, dia milaza ny Marka 3.14 fa notendrena izy ireo, nomena fahefana ary nirahin’i Jesoa izy tenany mihitsy.

Manamafy mazava ireo andininy ireo fa Andriamanitra mihitsy no miantso sy manendry ho amin’ny fanompoana. Tsy misy ihambahambana ny filazan’i Paoly fa ny filazantsara toriany sy ny asa maha-mpampianatra azy, izay nankinina taminy, dia tsy araka ny olombelona, na noraisina tamin’olombelona, eny fa na dia avy amin’ireo apostoly talohany aza. Raha toa izany i Paoly nantsoin’Andriamanitra sy notendreny ary raha toa tsy nandray ny fanompoany avy amin’ireo apostoly talohany izy, ahoana moa no hanokanan’ireo na olon-kafa azy ? Ary inona koa no ilàny — ary na iza na iza taoriany — izay fanokanan’ny olona na izay fahefan’olombelona, nefa Andriamanitra, izay fahefana ambony indrindra, no niantso, nanendry, nanofana ary nampianatra azy ?

· Tsy misy fanokanana ataon’olombelona
Ny Soratra Masina dia tsy milaza hoe nisy fanokanana na fahefana nomen’olombelona an’i Paoly, ary tsy nisy toy izany koa ny amin’ny mpaminany sy ny mpitory, na ao amin’ny Testamenta Taloha izany na ao amin’ny Testamenta Vaovao. Ambonin’izany aza, i Paoly dia milaza fa rehefa nantsoin’Andriamanitra izy, dia tsy naka saina tamin’olona, na niakatra tany Jerosalema mba handray, raha izay no azo ilazana azy, ny fankasitrahana sy ny fanomezan-dàlan’ny apostoly izay nitoetra tany.

Ary io foto-kevitra io ihany, izay niasa tamin’i Paoly sy ny sasany ao amin’ny bokin’ny Asa no mbola marina ankehitriny. Raha Andriamanitra no manendry, dia Izy no fahefana ambony indrindra sy ampy. Satria raha i Kristy no nanome olona iray fanomezam-pahasoavana hampiasaina hanompoana Azy, raha Izy no niantso sy nanendry ny mpanompony, dia tena ho mpivadika mihitsy io olona io raha manatona rafitra naorin’olombelona hangataka alàlana hampiasa ny fanomezam-pahasoavany na tsy mampiasa izany raha tsy misy io fankasitrahana io. Miaraka amin’ny fanomezam-pahasoavana ny andraikitra hampiasa izany, ary raha mandray fiantsoana avy amin’Andriamanitra dia mitarika fankatoavana izany antso izany. Marina fa tokony ampisehon’ny zava-misy hoe tena misy tokoa ny fanomezam-pahasoavana sy ny antso. Ireo izay manana toetra ara-panahy dia hanavaka mora fotsiny raha tena nahazo fanomezam-pahasoavana sy nantsoin’Andriamanitra ny olona iray, ary hamporisika na hanatsatso izy, arakaraka ny zava-misy.

· Fanolorana sy fiombonana
Ao amin’ny Asa 13.1-4 no hamakiantsika fa tany Antiokia, tao amin’ny fiangonana, dia nisy mpaminany sy mpampianatra; anarana dimy amin’izy ireo no omena antsika; ary “raha nanao fanompoam-pivavahana ho an’ny Tompo sy nifady hanina ireo, dia hoy ny Fanahy Masina : Atokàny ho Ahy Barnabasy sy Saoly hanao ny asa izay efa niantsoako azy. Ary rehefa nifady hanina sy nivavaka ary nametra-tànana taminy izy, dia nandefa azy. Ary rehefa nirahin’ny Fanahy Masina izy roalahy, dia nidina nankany Seleokio”.

Midika ve io tsongandahatsoratra io fa notokanana ho amin’ny fanompoana i Barnabasy sy Saoly? Efa an-taonany maro no niasan’izy roalahy ho an’ny Tompo; talohan’izao izy, dia efa nipetraka herintaona mahery tany Antiokia, nampianatra ny olona sy nampiorina ny mpino. Toa hadalana ny mieritreritra fa io fiangonana vao niforona io no hanana fahefana hanokana azy sy hanao azy ho apostoly! Azo antoka izany fa tsy resaka fanokanana no hita eto.

Inona izany no tokony ho azo amin’ny fifadiana hanina, ny vavaka sy ny fametrahan-tànana natao tamin’i Barnabasy sy Saoly? Io fomba fanao io dia efa hita ao amin’ny Genesisy raha mametra-tànana amin-janany ny ray na ny raibe. Hetsika nataon’ny olona iray izay nahatsiaro fa akaiky an’Andriamanitra ka afaka mahatoky ny fitahiany io, ary manolotra Aminy io olona io. Io fomba io koa dia zary fanao tao amin’ny Testamenta Vaovao, nefa tsy natao hihamboana hanome fahasoavana ho amin’ny fanompoana izany. Ao amin’ity tsongandahatsoratra ao amin’ny Asa 13 ity, dia fomba fijoroana ho vavolombelona mahafaly sy manetriketrika amin’ny fiombonana amin’ireo mpanompo nomen’ny Tompo voninahitra izany, amin’ny asa iraka manokana niantsoan’ny Fanahy Masina azy ireo. Ny Asa 14.26 koa dia manazava tsara ny tena dikan’izany hetsika izany; vakiantsika ao fa, tatỳ aoriana, “dia niondrana an-tsambo niala teo izy hankany Antiokia, izay efa nanolorana azy ho amin’ny fahasoavan’Andriamanitra ho amin’ny asa izay novitainy”.

Fanolorana ny mpanompon’Andriamanitra sy fiombonana amin’izy ireo amin’ny fanompoana, izany no tena hevitr’io hetsika nambara ao amin’ny Asa 13.1-4 io. Manome ohatra sy foto-kevitra ny Soratra Masina, ary mbola tokony hitombina amintsika ankehitriny io, sy tokony arahintsika. Izay mpanompo rehetra, nantsoin’ny Tompo sy nofaniny, dia tokony hahazo ny fanolorana, ny fiombonana sy ny vavaky ny mpino ao amin’ny fiangonana misy azy, rehefa mivoaka ho amin’ny fanompoana ny Tompo izy, izay niantsoan’ny Fanahy Masina azy. Tokony hilamina daholo ny zava-drehetra, mba ahafahan’ny rahalahy manolotra azy ho amin’ny asan’ny Tompo, sy ny fiombonan’ny fiangonana na aiza na aiza alehany. Izany no didy ao amin’ny Soratra Masina sy avy amin’Andriamanitra, momba ny mpanompon’i Kristy sy ny fanompoany, fa ny fanokanana kosa dia tsy mitombina araka ny Soratra Masina. Izany no hiarovan-tena amin’ny loza mitatao roa mifanohitra, dia ny fahaleovan-tena sy ny fikorontanana anilany, ary ny rafitra fitondrana fivavahana, izay maneho ny fahefany amin’ny fanokanana, etsy andaniny.

· Ny momba an’i Timoty manokana
Alohan’ny hamaranana io lohahevitra io, dia hanisy teny kely momba an’i Timoty manokana isika; ny fametrahan-tànana nataon’ny apostoly taminy dia nisy akony manokana mihitsy. Tanisaintsika eto i W. Kelly: “Timoty dia efa voatendry mialoha ho amin’ny fanompoana izay niantsoan’ny Tompo azy (1 Timoty 4.14; 2 Timoty 1.6). Rehefa nahalala izany faminaniana izany ny apostoly, dia nametra-tànana taminy ary nanome azy hery, mivantana avy amin’ny Fanahy Masina, mifanaraka amin’ny asa manokana tokony hataony. Niaraka tamin’ny apostoly, ny loholona izay nanatrika teo dia nametra-tànana taminy koa. Nefa misy fahasamihafana amin’ny voambolana nampiasain’ny Fanahin’Andriamanitra, izay mampiseho fa ny fampitàna ny fanomezam-pahasoavana, momba ny hery mety hiasana, dia tsy avy tamin’ny loholona mihitsy, fa avy tamin’ny apostoly irery. Rehefa ny loholona no resahina, dia ny taribolana “meta” no ampiasaina, izay milaza fikambanana; rehefa miresaka ny tenany ny apostoly, dia ny taribolana “dia”, milaza ny fomba. Apostoly ihany no afaka nampita izany fanomezam-pahasoavana izany. Tsy mahita loholona mihitsy isika hoe manome fanomezam-pahasoavana toy izany; tsy anjarany, na ny mampita fahefana ara-panahy, na ny manendry olona hanao asa iray. Tombontsoa manokana ho an’ny apostoly izany … ka iza no afaka hanao an’izany ankehitriny?”

Raha mahaliana ny mpamaky izany, dia afaka mijery ny momba an’i Joda sy Silasy koa izy, ao amin’ny Asa 15.22-34, sy momba an’i Apolosy ao amin’ny Asa 18.24-28. Nitondra voka-tsoa koa ny asan’izy ireo na dia tsy nisy fanokanana nataon’olombelona taminy aza.

Raha hamarana ity lohahevitra ity isika, dia ndeha hojerena 1 Petera 4.10, izay manome torohevitra mahasoa ho an’ny mpanompon’i Kristy. Io andininy io dia mampiseho ny fahatsorana mahagaga momba ny fandaminana napetrak’Andriamanitra mba hanatanterahana ny fanompoana: “Samia mifanompo araka ny fanomezam-pahasoavana izay noraisinareo, dia tahaka ny mpitandrina tsara ny fahasoavana maro samy hafa izay an’Andriamanitra. Raha misy olona miteny, dia aoka izy hiteny toy ny milaza tenin’Andriamanitra; raha misy olona manompo, dia aoka izy hanao izany araka ny hery izay omen’Andriamanitra azy; mba hankalazana an’Andriamanitra amin’ny zavatra rehetra amin’ny alalan’i Jesoa Kristy; fa Azy ny voninahitra sy ny fanjakana mandrakizay mandrakizay. Amena”.

6- Anarana mandokadoka

Mifamatotra akaiky amin’ny fanokanan’ny olombelona ny fanomezana anarana mandokadoka ho an’izay notokanana: “Reverend”, “Mompera”, etsetra. Satria mihanaka mihitsy izany fomba izany ao amin’ny tontolo kristiana, dia ndeha hojerentsika toy ny teo aloha amin’ny fanazavan’ny Soratra Masina.

Azo antoka fa ny Tenin’Andriamanitra dia mampianatra fa ny mpanompon’i Kristy dia tokony ho olona hankasitrahana sy homem-boninahitra. “Ary mangataka aminareo izahay, ry rahalahy, mba hekenareo izay mikely aina eo aminareo sy mitondra anareo amin’ny Tompo ary mananatra anareo, ary mba hohajainareo indrindra amin’ny fitiavana izy noho ny asany” (1 Tesaloniana 5.12-13). Araka ny fananarana ao amin’ny 1 Timoty 5.17 aza, dia tokony hahazo fanajana roa heny ny loholona mitondra tsara, indrindra fa izay mikely aina amin’ny teny sy ny fampianarana. Nefa na aiza na aiza tsy ahitana hoe izay miasa toy izany dia tokony antsoina hoe “Reverend”, etsetra. Tsy amin’ny fanomezana anarana azy, izay an’Andriamanitra irery ihany, no tokony hanehoantsika ny fankasitrahana sy ny haja omentsika azy ireo. Tsy fanajana an’Andriamanitra izany ary azo antoka fa tsy fanaovana ny sitrapony, Izy izay manana ny haja sy ny voninahitra rehetra.

Raha niresaka an’i Mosesy Andriamanitra, dia hoy Izy: “Mosesy … izay mahatoky amin’ny tranoko rehetra” (Nomery 12.7). Tsy fahazahoan-kaja lehibe ve izany antsoin’Andriamanitra hoe “mpanompoko” izany! Toy izany koa, ny apostoly dia milaza ny tenany ho “mpanomponao” raha nivavaka tamin’Andriamanitra (Asa 4.29). Ary ao amin’ny Filipiana 1.1, dia miantso ny tenany ho “mpanompon’i Kristy Jesoa” i Paoly sy Timoty. Haja ampy dia ampy izany. 

Hoy ny Tompo tamin’ny mpianany: “Fa ianareo kosa aza mba mety ataon’ny olona hoe Raby ô!
; fa iray ihany no Mpampianatra anareo, ary ianareo rehetra dia mpirahalahy avokoa. Ary aza milaza olona etỳ an-tany ho rainareo; fa iray ihany no Rainareo, Izay any an-danitra. Ary aza mba mety atao hoe mpitondra ianareo; fa iray ihany no Mpitondra anareo, dia Kristy. Fa izay lehibe aminareo no ho mpanompo anareo” (Matio 23.8-11). Mazava tsara angamba izany teny izany mba tsy hanekena ny anarana rehetra hanampiana ny anaran’ny mpanompo.

7. Tohana ara-pitaovana

Ahoana no tokony hamatsiana ny zavatra ilain’ny mpanompon’ny Tompo amin’ny asany ho an’ny Tompo? Fanontaniana iainan’ny tena mpanompon’Andriamanitra andavanandro izany, ary tsy mahatafandry mandry azy na ho ela na ho haingana. Azo antoka fa ny Tenin’Andriamanitra koa dia manome fitsipika manan-danja sy didy momba io lafin’ny fanompoana io.

Aleo aloha hotsahivina izay notsipihina foana momba ny fanompoana ao amin’ny Eglizy: Kristy no lohany velona; ny fiofanana hanao fanompoana dia avy aminy; Izy no miantso ny mpanompo ary Izy, ary Izy irery ihany, no Tompo hanatanterahana ny fanompoana. Ny Tompo mihitsy no mampiditra ny mpiasany ary mandefa azy any an-tanim-boaloboka; “mpanompon’i Jesoa Kristy” izy ireo, araka ny vao hitantsika teo.
· Mijery ny Tompo
Raha azon’ny mpanompo ao amin’ny ati-fanahiny tsara izany zavatra izany, dia hahazo hery izy, amin’ny fahambonian’ny finoana, amin’ny fieritreretana mampahery sy ny fahazoana an-tsaina fa mpiasan’ny Tompo Jesoa Kristy izy ; ny fanontaniana mipetraka momba ny famatsiana azy amin’izay zavatra ilainy momba ny asan’ny Tompo dia hanjary tsotra sy tena mazava. Hanao izay ataon’ny mpanompo rehetra izy: mijery ny tompo izay tompoiny izy momba ny karamany; azon’ny tompo ampiasaina izay olona tiany hanome azy izany. Noho izany, ny tena mpanompon’i Kristy dia miandrandra an’i Kristy ny amin’ny filàny rehetra. Ny anjarany dia ny manompo ny Tompo. Anjaran’ny Tompo ny mikarakara ny mpanompony. Raha ny marina, dia nanome teny fampanantenana azo antoka momba izany Izy, ary hampiasa izay mpanelanelana tiany izy hikarakara ny mpanompony sy hanome valisoa azy ireo noho ny asany tao an-tanim-boalobony.

Ny làlan’ny mpanompo izany dia làlana fiankinan-doha sy finoana ny Tompo sy Mpanjakany amin’ny famatsiana azy. Tsy mila miankina amin’ireo olon’ny Tompo akory izy, indrindra moa fa hoe ireo olona mbola tsy niova fo. Na dia afaka mampiasa ny olony aza ny Tompo ho fitaovana hamatsy ireo mpiasany, ireo kosa dia tokony hiandrandra ny Tompo irery. “Miantombena amin’Andriamanitra tokoa ianao ry fanahiko; fa Izy no hantenaiko” (Salamo 62.5), izany no tena toetran’ny finoana marina. Hoy Izy: “Ahy ny volafotsy ary Ahy ny volamena” (Hagay 2.8) sy hoe: “Fa Ahy ny biby rehetra any an’ala sy ny biby fiompy arivoarivo eny an-tendrombohitra … fa Ahy izao tontolo izao sy izay rehetra ao aminy” (Salamo 50.10,12). Noho izany, zavatra kely amin’Andriamanitra ny mamatsy ny mpanompony, ary be no efa nanana traikefa momba izany nandritra ny taona maro.

Hoy ny Tompo tamin’ny mpianany: “Aza manahy ny amin’ny ainareo, izay hohaninareo, na ny amin’ny tenanareo, izay hotafinareo … ary aza mianahana … fa ny Rainareo mahalala fa tokony ho anareo izany zavatra izany. Kanefa, katsaho ny fanjakany; dia hanampy ho anareo izany zavatra izany” (Lioka 12.22,29-31). Raha misy olona mampiasa ny fotoanany sy ny heriny amin’ny asa mahatoky ho an’ny Tompo, dia hasehony azy fa izay teny fampanantenana rehetra niloaka ny vavany dia azo antoka sy mahatoky. Izany no traikefa feno fahasoavana niainan’ny mpanompo izay nandeha ka nametraka ny zavatra rehetra eo am-pelatànan’ny Tompo noho ny finoana.

Raha niteny i Petera hoe: “Indro, izahay efa nahafoy ny zavatra rehetra ka nanaraka Anao; koa inona ary no ho azonay?”. Namaly i Jesoa nanao hoe: “Ary izay rehetra efa nahafoy trano, na rahalahy, na anabavy, na ray, na reny, na zanaka, na tany, noho ny anarako, dia handray zato heny ka handova fiainana mandrakizay” (Matio 19.27,29). Tsy hananan’iza na iza trosa ny Tompo. Tompo mahatoky sy feno fahasoavana Izy ary manome valisoa na dia fanomezana rano mangatsiaka natao tamin’ny anarany aza. Tsy misy olona manompo azy ka tsy mahazo tambiny.

· Fikelezan’aina amin’ny fitiavana sy asa amin’ny finoana
Fa ny fanompoana dia tokony ho “fikelezan’aina amin’ny fitiavana” foana (1 Tesaloniana 1.3), ary atao , “tsy amin’ny fitiavana harena maloto fa amin’ny zotom-panahy” (1 Petera 5.2). Afaka niteny i Paoly hoe: “Tsy mba naniry volafotsy na volamena na lamban’olona aho. Fa fantatrareo ihany fa ireto tanako ireto no niasa mba hahazoako sy ny niaraka tamiko izay nilainay” (Asan’ny Apostoly 20.33-34). Ary koa: “Fa tsy ny fanananareo no tadiaviko, fa ianareo” sy “ny zavatra rehetra (ataonay), ry malala, dia ho fampandrosoana anareo” (2 Korintiana 12.14,19). Ny tena mpanompon’i Kristy dia tsy miasa ahazoana vola, na hameloman-tena; mikely aina izy noho ny fitiavany ny Tompo sy ho an’ireo fanahy sarobidy, mikatsaka izay hahasoa azy ireo fa tsy ny harenany, miankina amin’ny Tompo ny amin’ny zavatra ilainy sy ny ilain’ny ankohonany, mankasitraka izay rehetra omena azy toy ny avy amin’ilay Tompo izay tompoiny. Ny olona izay manana fo feno fitiavana sy finoana toy izany dia tsy hila hiasa ho an’olona, na hiasa amin’ny karama efa voafaritra mialoha, izay tambin’ny zavatra atao. Entanin’ny fitiavana an’i Kristy izy, ka hanao bebe hatrany amin’ny asan’ny Tompo, mibanjina ilay Mpamonjy azy sy Tompony izay nampanantena fa hamatsy izay rehetra ilainy.

Manan-danja koa ny zavatra nosoratan’i Paoly ho an’ny Korintiana momba ny fanompoany. “Fa lozako raha tsy mitory ny filazantsara aho! Fa raha ny sitrapoko no anaovako izany, dia mahazo valim-pitia aho … Inona ary no valim-pitia azoko? Dia izao: raha mitory ny filazantsara aho, dia tsy asiako fandoavam-bola ny filazantsara” (1 Korintiana 9.16-18). Izany no tokony ho tanjon’ny mpitory ny filazantsara rehetra: mampiseho, ary tsy misy andoavana na inona na inona, ny fanomezana maimaim-poana nataon’Andriamanitra, ny fiainana mandrakizay ao amin’i Kristy Jesoa. Raha mitaty rakitra aorian’ny fitoriana teny, ary mangataka ny olona hanome, na tsy niova fo izy na mpino, dia misy fandoavam-bola izany ny filazantsara. Tamin’ny andron’i Jaona, dia niainga noho ny anaran’i Kristy ny rahalahy, “ka tsy naka na inona na inona tamin’ny jentilisa izy” (3 Jaona 7). Tsy tokony hanantena ny olona tsy niova fo mba hanome ho an’ny asan’ny Tompo; tokony hanao izany an-kalalahana sy an-kafaliana ny mpino. 

· Ny andraikitry ny kristianina
Hatreto, dia ny làlam-pinoan’ny mpanompo sy ny fahatokisany ny Tompo momba izay zavatra ilainy no nodinihintsika. Misy lafiny hafa anefa, dia ny andraikitra sy ny tombontsoa manokana ananan’ireo olon’ny Tompo: manome avy amin’ny fananan’izy ireo ho an’ny asany sy ny fiveloman’ny mpanompony, ary manompo ireo izay manompo azy ireo. Miandrandra ny Tompo ny mpanompony momba ny zavatra ilainy, ary manantena ny olony ny Tompo mba hamaly izany hetaheta izany amin’ny fomba tsotra sy mora atao. Misy tsongandahatsoratra vitsivitsy ao amin’ny Soratra Masina izay mampiseho amintsika izay lafiny amin’ny andraikitsika izay.

Imbetsaka ao amin’ny Testamenta Taloha no namporisihina ny Isiraelita mba hitondra ny ampahafolon-karenany sy ny fanatitra an-tsitrapo ho an’i Jehovah, ary hahatsiaro ny Levita izay manompo mandrakariva an’Andriamanitra (jereo Deoteronomia 12). Ao amin’ny 1 Korintiana 9.7-14, dia miresaka ny zon’ny mpanompo hahazo anjara amin’ireo fananana ara-nofo i Paoly. “Raha izahay namafy izay zava-panahy ho anareo, dia zavatra lehibe va raha mba mijinja izay anananareo araka ny nofo kosa izahay? … Tsy fantatrareo va fa izay manompo amin’ny zavatra masina dia mihinana ny zavatry ny tempoly, ary izay manompo eo amin’ny alitara dia miombona amin’ny alitara? Toy izany koa no nandidian’ny Tompo, fa izay mitory ny filazantsara dia hahazo fivelomana amin’ny filazantsara”. Amporisihana koa isika ao amin’ny Galatiana 6.6 hoe: “Aoka izay ampianarina ny teny mba hahafoy zava-tsoa ho an’izay mampianatra”. Ao amin’ny Lioka 10.7, dia hoy ny Tompo tamin’ireo mpianany: “Ary mitoera ao amin’izany trano izany, ka mihinàna sy misotroa izay zavatra omeny; fa ny mpiasa mendrika hahazo ny karamany” (jereo koa  1 Timoty 5.18). Ny mpanompony dia manan-jo hahazo izay omena azy. Ao amin’ny 1 Korintiana 16.2 no hamakiantsika fa: “Amin’ny andro voalohany isan-kerinandro dia samia manokana ao aminy avy ho rakitra na amin’inona na amin’inona no anambinana azy”. Mananatra ny olony izany ny Tompo mba hiombona amin’ny asany amin’ny fanomezana an-tsitrapo atao ara-potoana, ataony manokana ary mifandanja amin’ny fidiram-bolany.

8. Hery ho amin’ny fanompoana

Alohan’ny hamaranana ity lohahevitra momba “ny mpanompo sy ny fanompoany” ity, dia misy zavatra tiana ambara kely momba ny hery ilaina hanatanterahana izany. Efa nohamafisintika fa ilaina ny nahazo fanomezam-pahasoavana manokana avy amin’ny Tompo mba hanaovana fanompoana, nefa tsy ampy ny fahazoana io fanomezam-pahasoavana manokana io. Mila hery mba hahatonga izany hitera-boka-tsoa. Ao amin’ny Fanahy Masina, izay monina ao amin’ny mpino tsirairay, no ahitana izany. Ny hery dia tsy ao amin’ny fahaiza-mandahatra na fahaiza-mikabary izay manintona ny mpihaino. Fa herin’Andriamanitra miasa ao amin’ny olombelona sy ao amin’ny fo. Io hery avy amin’Andriamanitra io no nianteheran’i Paoly. “Ary ny teniko sy ny toriteniko dia tsy tamin’ny teny fahendrena mahataona, fa tamin’ny fanehoan’ny Fanahy sy ny hery” (1 Korintiana 2.4).

Noho izany, mba hahatonga ny fanompoana hitera-boka-tsoa, dia tsy maintsy miankina tanteraka amin’ny Fanahy Masina ny mpanompo mba hitarika azy sy hanome hery miasa amin’ny teniny. Mba hahatanteraka izany, dia tsy tokony hanao izay hampalahelo ny fanahy ao aminy izy, ary tsy maintsy mizatra tanteraka mivavaka sy mitsara tena. Tokony avelany eo an-tongotry ny Tompo ny fahaizany sy ny fahalalany, ary fanaka foana izy no miandrandra Aminy mba ho fenoin’ny Fanahy sy hampiasainy. Raha izany, dia hisy marina ny fahefana hanambarana ny harena tsy hay fantarina ao amin’i Kristy. Ny fanompoana toy izany, izay nomen’i Kristy ary ampiasain’ny Fanahy, no hany tena ilain’ny Fiangonan’Andriamanitra amin’ny vanim-potoana rehetra. 

Mifandraika amin’izany, dia tianay ny hampiseho amin’ny mpamaky ireto lahatsoratra nataon’i C.H. Mackintosh ireto: 

“Ny tena zava-miafina momba ny fanompoana rehetra dia ny hery ara-panahy; tsy ny fahalalinan-tsain’ny olombelona, na ny fahaizan’ny olombelona, na ny herin’ny olombelona; fa kosa ny herin’ny Fanahin’Andriamanitra. Marina izany tamin’ny andron’i Mosesy (Nomery 11.14-17) ary marina izany ankehitriny. “Tsy amin-kery na amim-pahatanjahana, fa amin’ny Fanahiko, hoy Jehovah Tompon’ny maro” (Zakaria 4.6). Tsara raha tsy hisy mpanompo hanadino izany mihitsy. Hamelombelona ny fony izany ary hahazo aim-baovao mandrakariva ny fanompoany.

“Ny fanompoana miankina mandrakariva amin’ny Fanahy Masina dia tsy ho tsy hamokatra mihitsy. Raha ny fananan’ny olona no ampiasainy, dia ho ritra ireny afaka fotoana fohy. Na inona na inona fahaizany, na fahalalany midadasika, na fahasamihafan’ny loharano hanovozany izany; raha tsy avy amin’ny Fanahy Masina no hipoiran’ny fanompoany sy hanovozany hery, dia ho very na ho ela na ho haingana ny aim-panahiny sy ny fitondrany voka-tsoa.

“Koa manan-danja tokoa izany, ho an’ireo rehetra izay manompo, na ao amin’ny Filazantsara na ao amin’ny Fiangonan’Andriamanitra, ny fiankinana amin’ny herin’ny Fanahy Masina, ary izy irery ihany amin’ny fotoana rehetra! Izy no mahalala izay ilain’ny fanahy, ary Izy no afaka hamaly izany. Fa tokony hiankina aminy fotsiny ary mamela Azy hampiasa antsika. Tsy hoe matoky ny tenanao an-kilany ary ny Fanahin’Andriamanitra andaniny. Raha misy fatra kely amin’ny fahatokisan-tena, dia hiseho tsy ho ela izany. Tsy maintsy foana tanteraka momba izay maha-isika antsika raha te-ho fanaky ny Fanahy Masina isika.

“Tsy hoe — tokony holazaina ve izany? — tsy tokony hisy faharisihana lehibe sy fikelezan’aina masina hianatra ny Tenin’Andriamanitra sy hiaina ny fanazaran-tena, ny fitsapan-toetra, ny ady sy ny fahasarotana samihafa manjo ny olona. Ny tena mifanohitra amin’izany aza. Resy lahatra izahay fa, raha foana ny maha-isika antsika, dia arakaraka ny hitokiantsika amin’ny herin’ny Fanahy Masina no hampaharisika antsika sy hampiezaka antsika hianatra ny Teny sy hikarakara ny fanahin’olona. Hadisoana mitondra fahafatesana ny milaza fa satria efa miankina amin’ny Fanahy Masina, dia tsy ilaina ny mianatra na mandinika ny Soratra Masina, amin’ny fivavahana. “Mazotoa hihevitra izany zavatra izany, dia mikeleza aina fatratra amin’izany, mba hiseho amin’ny olona rehetra ny fandrosoanao” (1 Timoty 4.15).

“Fa rehefa dinihina, dia tsy tokony hohadinoina mihitsy fa ny Fanahy Masina no loharano velona mandrakizay sy tsy mety ritra ho an’ny fanompoana. Izy irery no afaka manambara, amin’ny fitondrany aim-baovao sy amin’ny hafenoana tanteraka, ny harena sarobidy ao amin’ny Tenin’Andriamanitra ary hampihatra izany miaraka amin’ny fahefana avy amin’Andriamanitra ho amin’ny filàn’ny fanahy ankehitriny. Tsy hitondra fahamarinana vaovao akory, fa hanambara tsotra kosa ny Teny ihany, ary hampihatra izany amin’ny sehatra ara-moraly sy ara-panahy misy ny vahoakan'Andriamanitra. Izany no tena fanompoana marina".
Enga anie ny Tompo hanampy ny mpanompo malalany rehetra mba hanatanterahany lalandava ny fanompoany miaraka amin’ny herin’ny Fanahy Masina!

� Na izy irery no mitory ny teny, na manara-maso sy mandamina izany fitoriana ny teny izany izy (fanamarihan’ny mpandika)





� Rabbi: mpampianatra izay mampianatra








